
Doktè Jeanne Phillipe te pwofesè m nan 

Enstiti Sikoloji.  Pwofesè sa a te chanje lavi 

pwofesyonèl mwen anpil. Doktè Jeanne Phillipe te 

jenn anpil lè m te premye rankontre l nan Fakilte 

Etnoloji e li te fò tou. Doktè Jeanne Phillipe te 

etidye medsin, etnoloji, sikoloji sosyal, sosyoloji, 

elatriye. Pi plis toujou, li te konn anpil koze sou 

istwa Dayiti, tankou istwa etranje, sou relijyon nou yo kit se pwotestan, 

katolik osnon vodou. Doktè Jeanne Phillipe te pale Franse, Kreyòl, Panyòl 

ak Angle (li pa te jennen pou li ale nan Institut Haitiano-Americain pou file 

zepon angle li, nan mitan elèv lekòl segondè yo. Se yo pi plis ki te konn 

frekante enstiti sa a). Anfennkont, li te pale lang sa yo kou rat e san di 

petèt, kèk lòt lang toujou, paske li te gen kou alman nan fakilte a. Malgre 

tout sa, Doktè Jeanne Phillipe te rete yon moun “humble”, ki vle di mwen 

pa te janm bare li ap gonfle lestomak li ni menm fè tatalolo ak sa li te 

konnen yo. Se lè mwen kòmanse frekante lakay li pi plis, mwen vin 

dekouvri pezape ki sa li gen nan brenn li. Doktè Jeanne Phillipe te genyen 

tou lakay li yon gwo foto afich Miriam Makeba, yon mètrès chantrèl mwen 

te admire anpil e mwen toujou renmen jouk jounen jodi a. Tout sa pa te 

janm anpeche Doktè Jeanne Phillipe konsidere etidyan li yo tankou zanmi li 

e trete yo tankou zanmi. Nou te fin gran tou, e pi fò moun ki te nan Enstiti 



Sikoloji a se moun ki te deja pwofesyonèl e ki t ap travay. Nou tout se te 

yon dòz anplis nou te vin pran nan Sikoloji a. 

 

Men, nan fouye nan papye mwen yo, m dekouvri, m te fè konesans Doktè 

Jeanne Phillipe, anvan anpil moun, nan Konsèvatwa Art Dramatique, kote 

jenn doktè fi sa a, ak tèt li alagasòn, te vin pote kole ak zanmi li Charles A. 

Abellard pou li anseye yon matyè, li te batize « PROSOPOLOGIE ». Matyè 

sa se pou etidye karaktè apati ekspresyon figi moun, paske kò ak nanm se 

fas tonton ak fas palmis ansyen degouden nou yo. Pati sa a te fin chape 

nèt nan memwa m. Mwen konnen Doktè Jeanne Phillipe te fèt an 

Dominikani, kote papa li te misyonè nan epòk la. Men, se lè li mouri jou 11 

janvye 2020, mwen  aprann non vanyan li se te Juana Justina Philippe. 

Nan Enstiti Sikoloji a, premye zak Doktè Jeanne Phillipe te poze, ki te 

etone m, se yon jou li gen yon kòlèg li ki te soti Matinik pou li vin fè yon 

konferans an Ayiti epi Jeanne t ap fè yon resepsyon pou msye. Nou tout 

elèv li yo, e fòk mwen di tou nou pa te anpil, apeprè douz konsa, nou te 

envite. E jou sa a se premye fwa nan vi m, mwen te patisipe nan yon 

resepsyon, kote yo pa te izole m sèlman ak moun menm kategori parèy 

mwen. Doktè Jeanne Phillipe te òganize tab yo pou pwofesè fakilte Etnoloji 

a, zanmi pèsonèl li ak etidyan li yo pataje tab ansanm. Ti etidyan tankou m 

yo te twouve yo pami gwo chabrak entelektyèl Ayiti yo, kote nou tout te ap 

pale, ap diskite, ap manje; Jeanne,  limenm t ap pwomennen nan mitan 

tout tab pou li ankouraje diskisyon. Fason sa a se te fason Doktè Jeanne 

Phillipe te toujou aplike avèk mwen, li te toujou ban m valè e li te toujou fè 

m konfyans.  Kalite relasyon sa a fè mwen site Morrison ak McIntyre, ki te 



ekri : se elèv ki gen pi bon rapò ak pwofesè yo ki gen chans vin tounen 

pwofesè lekòl tou lè yo gran. 

 

Mwen te dekouvri epi mwen te renmen tès Machover te devlope a e ki 

mande yon moun pou li desinen pòtre yon moun pou li kapab fouye nan 

istwa sikolojik sijè a, mwen te kòmanse fè rechèch sou tès sa a. Mwen te 

pale ak Doktè Jeanne Phillipe sou enterè mwen genyen nan tès sa a, li 

pase m tout dokiman li te genyen sou tès la, epi li voye m bay Doktè 

Chavanne Douyon ki limenm tou te konn sèvi ak tès la pou ede m dekouvri 

plis toujou sou sijè a. Chans pou mwen, nan epòk sa a, te vin genyen yon 

Inivèsite ameriken ki te bezwen konpare rezilta timoun ayisyen ak lòt 

nasyon sou tès sa a. Yo kontakte Doktè Jeanne Phillipe pou fè travay la, e 

li voye reponn yo li gen yon etidyan li ki enterese anpil sou sijè a, e ki 

kapab, ak koutmen li epi sipèvizyon pa li,  travay pou li  reyalize rechèch la. 

Se premye fwa mwen te jwenn yon moun fè m konfyans konsa, e sa te 

chanje fason mwen te konn wè tèt mwen anvan. Nan laj vennsenk an, 

mwen te resi chanje plas kote mwen kite pozisyon moun k ap resevwa 

lakonesans pou m pase nan plas moun ki ap pwodui lakonesans; se te yon 

revolisyon pou mwen.  Depi lè a, Doktè Jeanne Phillipe mache di tout 

moun, mwen se yon espè nan tès Machover a, e sa se te vre akòz pakèt 

lekti  mwen te fè sou sijè a e gras ak rechèch mwen te fè pou etranje yo. 

Mwen te anfòm sou kesyon an gras tou ak konsèy Doktè Jeanne Phillipe 

ak enfòmasyon Doktè Chavanne Douyon te ban mwen e se tou nòmalman 

toulede sijere m tou pou m gade sijè sa a pou tèz lisans mwen an sikoloji. 

Konsèy mwen te suiv e mwen pa regrèt. 

 



Doktè Jeanne Phillipe pa te janm rate yon okazyon pou li fè m montre sa m 

konnen. Se kon sa mwen te fè yon ankèt sou aktivite seksyèl yon gwoup 

elèv klas mwayen 2, kote m t ap anseye ijyèn dapre metòd Doktè Ary 

Bordes la.  Mwen te dekouvri yon pakèt enfòmasyon ki demanti sa yon 

moun ta kwè. Doktè Jeanne Phillipe fè m prezante rezilta travay sa a nan 

yon konferans sou avòtman/dilatasyon CRESHS ak Konsèy Ekimenik 

Dèzegliz te òganize nan Port-au-Prince soti 26 rive 28 desanm 1976. Jou 

dimanch sa a, mwen tranble tankou yon fèy bwa, e vwa m te manke ale 

sitèlman m te pran trak ak laperèz.  Li te envite m tou vin rankontre nouvo 

elèv Enstiti Sikoloji a pou pale sou sa mwen te konn pi byen: 

tès Machover a ak chita-pale sou sekrè kache lavi seksyèl jenn moun yo. 

Se konsa Doktè Jeanne Phillipe voye m monte chak fwa li jwenn yon 

okazyon e sa te sèvi m anpil pou m te vin yon pwofesyonèl tout bon e pou 

m te kòmanse pwodui. Se yon teknik mwen pa janm bliye e mwen pratike li 

tout tan: pa pè voye elèv ou monte; ou p ap pèdi sa. Mwen di sa, paske se 

pa te konsa lòt pwofesè mwen yo te konnen yo te konn aji; se yo ki pou te 

toujou devan bann nan e ki pou te fè tout sa ki genyen, sitou si te gen blan 

ladann. 

 

Nan yon peyi, kote timoun, nan epòk pa m nan wi, pa t ka gade granmoun 

nan je, kote si w rankontre yon pwofesè ou pito janbe twotwa pou w pa 

oblije salye li, fè yon elèv tout konfyans sa a, se mete li sou zepòl ou pou 

voye l monte pi wo. Doktè Jeanne Phillipe, mèsi anpil, anpil. 

